
        
            
                
            
        

    
	Д. ЦЭДЭВ

	 

	УНДРАЛ ХҮҮ

	 

	 “Гэгээрлийн яамны хэвлэл” Улаанбаатар хотноо 1960 онд эрхлэн хэвлүүлсэн номыг 

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Гэгээрлийн Яамны дэргэдэх Сурган Хүмүүжүүлэх Зөвлөлийн хүүхдийн зохиолын салбар хэлэлцэн батлав.


ЭХЛЭЛ

	Харанхуй шөнийн тэнгэрт

	Одод жирвэлзэн анивалзана

	Бүрэнхийг сочоосон гэрэлд

	Модод шивнэлдэн ганхана.

	Үдийн сүүдэр шиг намхан

	Будын хүү Ундралын

	Дэлгэж тавьсан хүснэгтэд нь

	Дэгээ "хоёрууд" ярайна.

	Ялгаж танигдам "тав"

	Эгээ л ганцаар торойно.

	Цонхны дэргэдээс явж

	Анхны "таваа" ажаад

	Имэрч нэг үзсэнээ

	Амарч унтахаар хэвтлээ.

	 


(1)

	 

	Талаар нь мал ирийж

	Бэлээр нь гэр ярайсан

	Зах нь харагдахгүй нутгаар

	Эх нь үзэгдэхгүй гол

	Тунгалаг нуурыг зорьж

	Мөнгөлөг долгио уралдуулна.

	Жиргэх болжморын дуу

	Эргэх уриныг санагдуулж

	Жаргах нарны гэрэлд

	Ургах ногоо эрвийнэ.

	"Тавтуудын суух онгоц"

	Ярайтал эгнэчихсэн харагдана.

	Эвтүүдийн суусан онгоц

	Торойтол хөөрч үзэгдэнэ.

	Зургар нарийн хөмсөгтэй

	Дургар хар нүдтэй

	Шомбойсон цагаан хамартай

	Думбайсан ягаан хацартай

	Үдийн сүүдэр шиг намхан

	Будын хүү Ундрал

	Эргэцэж жаахан бодсоноо

	Дурдан дээлээ өмсөөд

	Зэрэгцэж зогссон онгоц өөд

	Хурдан алхалсаар очлоо.

	Жолооч нь хэн бэ? гэж асуучхаад

	Хэлээч гэж омогтойхон шаардтал

	"Улаан тэрлэгтэй тав"

	Нэлээн сандарчихсан байдалтай

	Хажуу талд нь ирж

	Хожуу ирснийг уучилна уу? гээд

	Ээж шиг нь эелдэг дуугаар

	 


(2)

	 

	Зааж байгаад ярьсан нь:

	— Барайж байгаа үүлсийн доогуур

	Ярайж байгаа сүргийн дээгүүр

	Намаа магтаад дуулж байгаа

	Номоо сугавчлаад харьж яваа

	Өнгө өнгийн сайхан хувцастай

	Анги ангийн хүүхдийн дээгүүр

	Элэн халин нисэж өнгөрөхөд

	Охь болсон эрдмийн далайгаас

	Их юм сурчээ гэж хэлээд

	Гүүгээ сааж байсан ээж чинь

	Хүүгээ харангуут тэсгэлгүй баярлана.

	Дандаа тоглодог хэсэгхэн газрыг чинь

	Замдаа тэртээгээс ширтэн ажъя гэхэд

	Хэгжүүн асуучихсан Ундрал зовоод

	Хөгжүүн царайнаас нь хөлс бөмбөрлөө.

	— Их сайхныг үзэж

	Бах ханах нь байна... гэж

	Ундрал хүү хязгааргүй баярлатал

	"Сандрал" гэв гэнэт тохиолдлоо.

	— Суугаарай гээд тавыг явтал

	— Буугаарай гээд хашхиран цуварсаар

	Ноололдож байж дээлээ урчихсан

	Уйлалдаж байж халтар болчихсон

	Баахан "хоёрууд" ирлээ.

	Жаахан Ундралыг унагалаа.

	Тэвдсэн Ундрал "Тавиач" гэж чарласаар..

	"Эвцсэн хоёрууд" тэнхээгээр зуурсаар...

	Мөнгөн цагаан онгоцнууд хөөрлөө.

	Хөнгөн цагаан үүлэнд хүрлээ.

	Ниссэн онгоцнуудын хойноос

	Зүтгэлээрээ очихыг яарна.

	Ассан гал шиг дүрэлзсэн

	Сэтгэлээрээ уралдан дүүлнэ.

	— "Хайран сайхан таваас" хоцруулчихлаа.

	"Сайран хөлтэй золигуудыг" гэж занаад

	Хад бариад "хоёрыг" дайрлаа.

	Хэд хэд цохиод авлаа.

	Гэр лүүгээ Ундрал зугтаалаа.

	 


(3)

	Бүр амьсгаадчихсан явлаа.

	"Хөөсөн хоёруудаас" зугтаасаар

	Хаасан үүдэнд тултал

	Нохой хар хүр хийлээ.

	Тохой нь янгинаж гарлаа.

	— Айсан болоод төөрснөө

	Хайсан хашаанд тулснаа

	Хар нохойд уруулснаа

	Тэр дороо мэдлээ.

	Дөхсөөр байна "хоёрууд"

	Ахисаар хариугүй гүйцэх нь...

	Гэр лүүгээ бас л хурдаллаа.

	Бүр бахардах шахжээ.

	Царай нь хачин болсоор

	Арай гэж гэртээ орлоо.

	Үүдээ түгжиж суугаад

	Дүүдээ шивнэж хэлээд

	— Гэмээ мэдэж байна... гээд

	Номоо үзэж эхэлтэл

	— Тайлаач гээд үүдийг нь балбалаа.

	— Зайлаач гээд Ундрал бухимдлаа.

	Махир дэгээ нь мулт үсрээд

	Тахир хоёрууд ороод ирлээ.

	Үүнээс хойш "хоёрууд"

	Түүнээс салахаа байлаа.

	Танил хүнтэй уулзлаа ч

	Яг л дэргэдээс нь салдаггүй

	Тонил гээд зандарлаа ч

	Нэг ч алхам хоцордоггүй

	— Бидний бөмбөг хагарчихлаа.

	Эдний хэнд ч алгаа

	Түргэн ирээрэй Ундралаа гэж

	Сэргэлэн найзын дуу сонсогдлоо

	— Баасан гарагт уулзъя.

	Яасан ч одоо гарахгүй гээд

	Дүүдээ бөмбөгөө өгч гаргаад

	Үүдээ хаатал, хүүхдүүд ирлээ.

	— Тоглоё гээд гараас нь чангаалаа.

	— Шоглоё гээд араас нь татлаа.

	— Цаггүй их тоглосоор

	Багагүй муу юм болоод байна.

	Тоглодог цагтаа тоглоно

	Шоглодог явдлаа больцгоо гэв.

	Өдөр бүр давтсаар

	Лав л сар болж

	Чөдөр болсон хоёрыг

	"Тав" унагасаар ирлээ.

	"Улаан чинчүү тэрлэгтэйгээ"

	Ухасхийн тэвэрч авлаа.

	Олоон гэгчийн "хоёрууд"

	Цухасхийн шагайж харагдлаа.

	Хав хар "хоёр"

	Энд ердөө хэрэггүй

	"Тав" олон найзтайгаа

	Анд нөхөр болно гээд

	Шингэн дуугаар хашхираад өндийхөд

	Нимгэн булбарай зулайг нь илээд

	Эмгэн эжий нь сууж харагдлаа.

	Нөмгөн байгаа эцэг нь ч үзэгдлээ.

	Дэлгэж тавьсан хүснэгтэд нь

	Дэгээ "хоёрууд" ярайна.

	Ялгаж танигдам "тав"

	Эгээ л ганцаар торойно.

	 


Төгсгөл 
(4)

	Хүүгийн "тав" авсан нь

	Зүүдний дунд боллоо ч

	Хүндэт олон та нартаа

	Зөвлөж хэлмээр юм байна.

	Унтаршгүй хүсэл

	Шантаршгүй шамдлага

	Уйдашгүй давтлага

	Цуцашгүй зоригоороо

	"Тавтай" найзалж болно шүү

	"Тахир хоёроос" сална шүү.


Сургуулийн бага ангийн сурагчдын номын сан

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

